
Lêerno.:  27/12 

Verwysing: 20260617-4448 

 

 

Omsendbrief: 0023/2026 

Vervaldatum: Geen 

 

Aan: Adjunk-direkteurs-generaal, Hoofdirekteure, Direkteure (Hoofkantoor en distrikskantore), 

Kringbestuurders, Prinsipale, Voorsitters van beheerliggame en toelatingskomitees 

 

Kort opsomming: Aanpassings aan die Wes-Kaapse Onderwysdepartement (WKOD) se 

Skooltoelatingsbestuursinligtingstelsel (SAMI-stelsel).  

 

Onderwerp: Aanpassings aan die stelsel vir leerdertoelating: Verwydering van die waglysstatus 

en hergedefinieerde kriteria vir oorplasingsaansoeke vir 2027 se akademiese jaar 

 

1. Die WKOD ervaar steeds volgehoue druk om leerders regoor die provinsie in skole te plaas. 

In reaksie hierop en na afloop van ’n hersiening van die SAMI-stelsel in ooreenstemming 

met regsvoorskrifte en beleidsvereistes, is aanpassings aan die stelsel gemaak om billikheid 

te bevorder, deursigtigheid te verbeter en toe te sien dat alle skole toelastingsprosesse 

konsekwent toepas. 

 

2. Hierdie aanpassings behels die volgende: 

(a) Die waglysstatus is van die SAMI-stelsel verwyder. 

(b) Stelselbeheermaatreëls wat oorplasingsaansoeke (graad 2 tot 7 en graad 9 tot 12) 

beheer, is verskerp. 

 

3. Verwydering van die waglysstatus 

 

3.1 Die WKOD sal nie meer ’n waglysstatus op die SAMI-stelsel vertoon nie. 

 

3.2 Hierdie besluit is geneem om: 

(a) die foutiewe interpretasie van aansoekuitkomste, wat as “’n ranglys” of “waglys wat 

plasing waarborg” vertolk kan word, uit te skakel; 

(b) deursigtigheid in die kommunikasie oor die status van aansoeke te verbeter; en 

(c) billikheid in die toekenning van beperkte plekke in skole te bevorder. 

3.3 Die waglysstatus het dikwels onbedoelde verwagtinge by ouers/voogde/versorgers geskep 

dat leerders waarskynlik steeds by ’n spesifieke skool geplaas kan word, hoewel dit nie altyd 

uitvoerbaar is in ’n stelsel wat deur kapasiteit aan bande gelê word nie. 

 

3.4 Die verwydering van die waglysstatus sluit geen leerder uit die plasingsproses uit nie. 

Leerders wat nie by ’n skool geplaas is nie, bly aktief op die stelsel en kan steeds vir plasing 

oorweeg word indien ’n plek by ’n skool beskikbaar sou raak. Plasing by ’n spesifieke skool 

is egter altyd onderworpe aan die skool se wettige toelatingsbeleid, goedgekeurde 

kapasiteit, toepaslike regsvereistes en, waar van toepassing, die chronologiese volgorde 

waarin aansoeke ontvang is. 

 

4. Skole se verantwoordelikhede 

 

4.1 Skole moet toelatingsprosesse streng volgens huidige wetgewing, WKOD-beleide en 

voorgeskrewe stelselprosedures implementeer. 

 

4.2 Skole is verantwoordelik vir die volgende en moet: 

(a) alle aansoeke op die SAMI-stelsel binne die voorgeskrewe tydraamwerke verwerk en 

vaslê; 

(b) hul toelatingsbeleid wat ingevolge wetgewing aanvaar en goedgekeur is, konsekwent 

en billik toepas en toesien dat dit aan regsvereistes voldoen; 

(c) toelatings binne hul goedgekeurde leerderinskrywingskapasiteit bestuur en nie die 

inskrywingsperk sonder magtiging oorskry nie; 

(d) ouers/voogde/versorgers op duidelike wyse en betyds van die uitkoms van aansoeke 

in kennis stel; 

(e) akkurate leerderdata met stawende dokumentasie byhou; 

(f) alle toelatingsverwante besluite en interaksies op die amptelike SAMI-stelsel van die 

WKOD aanteken; en 

(g) druk en uitdagings oor plasings na die distrikskantoor verwys vir intervensie. 

 

4.3 Waar plekke ná die aanvanklike plasingsproses beskikbaar raak, mag skole: 

(a) op die stelsel toegang verkry tot aansoeke wat voorheen onsuksesvol was; en 

(b) vir leerders plek aanbied, op voorwaarde dat dit in ooreenstemming is met hul 

toelatingsbeleid en beskikbare kapasiteit ten opsigte van leerdergetalle en 

regsvereistes. 

 

5. Bestuur van onsuksesvolle aansoeke 

 

5.1 In gevalle waar ’n aansoek onsuksesvol is, mag ouers/voogde/versorgers: 

(a) direk met die skool in verbinding tree om duidelikheid oor die uitkoms te kry en te 

versoek dat die aansoek om plasing heroorweeg word; 

(b) die betrokke distrikskantoor nader om hulp te verleen met die identifisering van 

alternatiewe plasingsopsies; en 

(c) volgens die voorgeskrewe proses ’n formele appèl by die provinsiale Minister van 

Onderwys indien. 

5.2 Ouers/voogde/versorgers moet in kennis gestel word dat toelating tot ’n spesifieke skool 

nie gewaarborg kan word wanneer die vraag na plekke die kapasiteit oorskry nie. 

 

5.3 Die WKOD bly verantwoordelik om toe te sien dat plekke in skole regoor die stelsel op 

regverdige en billike wyse aan aansoekers toegeken word. 

 

5.4 Aansoeke wat onsuksesvol is omdat die vraag by sekere skole die beskikbare aanbod 

oorskry, moet nogtans op die stelsel bly; hierdie aansoeke mag heroorweeg word wanneer 

plekke weer beskikbaar raak. Dit sal weer eens ooreenkomstig die skool se toelatingsbeleid 

en beskikbare kapasiteit bestuur word. 

 

6. Beter regulering van en oorsig oor oorplasingsaansoeke (graad 2 tot 7 en graad 9 tot 12) 

 

6.1 Om stabiliteit in skole te bevorder en die bestuur van leerderoorplasings te verbeter, het die 

WKOD verbeterde stelselmaatreëls ingestel wat die indiening en verwerking van 

oorplasingsaansoeke beheer. 

 

6.2 Met ingang van die 2027-toelatingsiklus sal oorplasingsaansoeke wat op die SAMI-stelsel 

ingedien word, ooreenkomstig vasgestelde kriteria en toepaslike stawende inligting en 

dokumentasie geassesseer word. 

 

6.3 Elke oorplasingskriterium hieronder vereis dat voorgeskrewe stawende dokumentasie wat 

van toepassing is op die rede vir die oorplasing, ingedien word. Skole en distrikte moet 

verifieer dat alle verpligte dokumente ingedien is voordat ’n oorplasingsaansoek oorweeg 

kan word. 

 

(a) Die leerder het die hoogste graad bereik wat by hul huidige skool aangebied word en 

moet na ’n ander inrigting vorder. 

(b) ’n Geverifieerde verandering van woonadres het plaasgevind. 

(c) ’n Geverifieerde verandering in die ouer/voog/versorger se werkplek het plaasgevind, 

wat gelei het tot verhuising. 

(d) Die oorplasing word genoodsaak deur bevestigde kommer oor die leerder se 

veiligheid, welstand of maatskaplike omstandighede. 

(e) Die oorplasing word aangevra om toegang tot noodsaaklike mediese of sielkundige 

ondersteuningsdienste te verkry. 

(f) Die leerder is in die sorg van die staat of is deur ’n erkende owerheid soos die 

Departement van Maatskaplike Ontwikkeling geplaas. 

 

6.4 Die SAMI-stelsel sal oorplasingsaansoeke volgens die bogenoemde kriteria reguleer en 

prioritiseer. 

 

6.5 Die beste belange van die leerder moet in alle oorplasingsverwante besluite in 

ooreenstemming met die Grondwet van die Republiek van Suid-Afrika, 1996, en alle 

toepaslike wetgewing en beleidsraamwerke oorweeg word. 

6.6 Skole moet toesien dat alle oorplasingsaansoeke: 

(a) binne die voorgeskrewe tydraamwerke verwerk word; 

(b) in ooreenstemming met hul goedgekeurde toelatingsbeleid geassesseer word; en 

(c) deur die toepaslike dokumentêre bewyse ondersteun word, waar vereis. 

 

6.7 Plasing van leerders na aanleiding van suksesvolle oorplasingsaansoeke is altyd 

onderworpe aan die beskikbaarheid van plek by die skool/skole waarvoor aansoek 

gedoen is. 

 

6.8 Distrikskantore sal plasings koördineer in gevalle waar leerders aan die kriteria voldoen, 

maar nie deur die skole geakkommodeer kan word nie. 

 

7. Plasing van leerders na afloop van onsuksesvolle oorplasingsaansoeke 

 

7.1 Die WKOD bly oorhoofs verantwoordelik om toe te sien dat elke leerder in ’n skool geplaas 

word waar plek beskikbaar is. 

 

7.2 Distriksamptenare sal: 

(a)  die vordering van plasing by skole monitor; 

(b)  beskikbare plekke identifiseer; en 

(c)  plasing in samewerking met skole fasiliteer. 

 

7.3 Leerders wat binne die amptelike toelatingstydraamwerke aansoek gedoen het, se 

aansoeke sal prioriteit geniet. 

 

8. Verantwoordelikhede van ouers/voogde/versorgers 

 

8.1 Ouers/voogde/versorgers word sterk aangeraai om: 

(a) toe te sien dat alle aansoekinligting akkuraat en bygewerk is; 

(b) by meer as een skool aansoek te doen om plasingsgeleenthede te verbeter; 

(c) onmiddellik op plasingsaanbiedings te reageer; en 

(d) slegs amptelike WKOD-kanale te gebruik om inligting te verifieer. 

 

9. Implementering en nakoming 

 

9.1 Hierdie aanpassings aan die stelsel is onmiddellik van krag en is van toepassing op 2027 se 

toelatingsiklus. 

 

9.2 Alle skole en distrikskantore moet aan al die bepalings van hierdie omsendbrief voldoen. 

 

9.3 Wesenlike of doelbewuste nienakoming van die bepalings van hierdie omsendbrief mag 

tot administratiewe intervensie of dissiplinêre prosesse in ooreenstemming met toepaslike 

wetgewing, beleide of indiensnemingsraamwerke lei. 

9.4 Die SAMI-stelsel sluit moniterings- en verslagdoeningsmeganismes in om gevalle te 

identifiseer en vir aandag te merk waar plasingsbesluite nie ooreenstem met die 

voorgeskrewe tydraamwerke vir aansoeke of beleidsbepalings nie. Die doel van hierdie 

meganismes is om oorsig te ondersteun, nakoming te verseker en billikheid in die 

toelatingsproses te bevorder. 

 

10. Algemeen 

 

10.1 Hierdie omsendbrief moet saamgelees word met alle bestaande WKOD-toelatingsbeleide, 

omsendbriewe en standaardbedryfsprosedures. 

 

10.2 Alle navrae kan aan die betrokke distrikskantoor of die Hoofdirektoraat: Distrikte gerig word.  

 

10.3 Alle besluite oor toelatings en plasings moet wettig, redelik en prosedureel billik wees en 

met toepaslike wetgewing en WKOD-beleide ooreenstem. 

 

10.4 Redes vir onsuksesvolle aansoeke of plasingsuitkomste behoort op versoek aan 

ouers/voogde/versorgers beskikbaar gemaak te word, maar is onderworpe aan toepaslike 

prosesse en regsvereistes. 

 

10.5 Skole en distrikskantore moet toesien dat alle diskresionêre besluite en interaksies wat met 

toelatings en oorplasings verband hou, op toepaslike wyse op amptelike stelsels of met 

stawende dokumentasie aangeteken word. 

 

10.6 Die betrokke distrikskantoor mag buitengewone omstandighede vir toelatings- en 

oorplasingsaansoeke op individuele basis oorweeg, mits daar aan die toepaslike 

wetgewing, beleidsbepalings en beskikbare kapasiteit voldoen word. 

 

11. Prinsipale word versoek om die inhoud van hierdie omsendbrief onder die aandag van alle 

personeel en beheerliggame te bring. 

 

 

 

GETEKEN: B WALTERS 

HOOF: ONDERWYS 

DATUM: 2026-06-29 


